
  
  

Rapid Fire (करेंट अफेयर्स): 15 मार्च, 2023 

बोल्ड कुरुक्षेत्र अभ्यास का 13वाँ संस्करण 
सिंगापुर की सेना और भारतीय सेना ने भारत के जोधपुर सैन्य स्टेशन में द्विपक्षीय शस्त्राभ्यास बोल्ड कुरुक्षेत्र के 13वें संस्करण में भाग लिया। इस
अभ्यास की मेज़बानी भारतीय सेना ने की। अभ्यास शृंखला में पहली बारदोनों सेनाओं ने एक कमांड पोस्ट अभ्यास में भाग लिया, जिसमें बटालियन और
ब्रिगेड स्तर की रणनीति और कंप्यूटर वॉरगेमिंग शामिल थे। बोल्ड कुरुक्षेत्र अभ्यास सिंगापुर की सेना और भारतीय सेना के बीच संयुक्त सेना
प्रशिक्षण एवं अभ्यास हेतु द्विपक्षीय व्यवस्था के दायरे में आयोजित किया जाता है। यह अभ्यास पहली बार वर्ष 2005 में आयोजित किया गया था। भारत
और सिंगापुर के बीच अन्य अभ्यासों में संयुक्त सैन्य प्रशिक्षण (वायु सेना), त्रिपक्षीय समुद्री अभ्यास SIMTEX (थाईलैंड के साथ) और अग्नि
योद्धा अभ्यास (सेना) शामिल हैं।

और पढ़ें… भारत-सिंगापुर संबंध

भोपाल गैस त्रासदी के पीड़ितों के लिये अब और मुआवज़ा नहीं: सर्वोच्च न्यायालय  
हाल ही में भारत के सर्वोच्च न्यायालय ने वर्ष 1984 में भोपाल में हुई गैस त्रासदी के पीड़ितों के लिये यूनियन कार्बाइड कंपनी (UCC) से अधिक
मुआवज़े की मांग वाली केंद्र की उपचारात्मक याचिका को खारिज़ कर दिया।

3 दिसंबर, 1989 को भोपाल में यूनियन कार्बाइड इंडिया लिमिटेड (UCIL) से अत्यधिक खतरनाक और विषाक्त गैस, मिथाइल आइसोसाइनेट
(MIC) (रासायनिक सूत्र- CH3NCO या C2H3NO) का रिसाव हुआ। इस त्रासदी में 5,295 लोगों की मौत हुई तथा लगभग 5,68,292 लोग घायल
हुए, इसके अलावा पशुधन और संपत्ति का भी काफी नुकसान हुआ।

और पढ़े… भोपाल गैस त्रासदी 

परमाणु ऊर्जा से चलने वाली अटैक सबमरीन और AUKUS
संयुक्त राज्य अमेरिका, ऑस्ट्रेलिया और ब्रिटेन ने हिंद-प्रशांत में चीन की महत्त्वाकांक्षाओं का मुकाबला करने के लिये वर्ष 2030 के दशक की
शुरुआत से ऑस्ट्रेलिया को परमाणु संचालित हमलावर पनडुब्बियाँ प्रदान करने की योजना का विवरण दिया। स्वतंत्र और खुले भारत-प्रशांत क्षेत्र के
लिये एक साझा प्रतिबद्धता के हिस्से के रूप में समझौते कोवर्ष 2021 के AUKUS साझेदारी में शामिल किया गया है। सितंबर 2021 में अमेरिका ने
ऑस्ट्रेलिया, ब्रिटेन और अमेरिका (AUKUS) के बीच हिंद-प्रशांत के लिये एक नई त्रिपक्षीय सुरक्षा साझेदारी की घोषणा की। इस व्यवस्था का मुख्य
आकर्षण ऑस्ट्रेलिया के लिये अमेरिकी परमाणु पनडुब्बी प्रौद्योगिकी का साझाकरण है। इसका इंडो-पैसिफिक ओरिएंटेशन दक्षिण चीन सागर में चीन
की मुखर कार्यवाही के विरुद्ध एक गठबंधन का निर्माण करता है।  

और पढ़ें… AUKUS, भारत-प्रशांत क्षेत्र में चीन का विस्तार

वेरी शॉर्ट रेंज एयर डिफेंस सिस्टम (VSHORADS)
रक्षा अनुसंधान एवं विकास संगठन (DRDO) ने ओडिशा के तट पर चांदीपुर के इंटीग्रेटेड टेस्ट रेंज मेंवेरी शॉर्ट रेंज एयर डिफेंस सिस्टम
(VSHORADS) मिसाइल के लगातार दो सफल उड़ान परीक्षण किये। VSHORADS एक मैन पोर्टेबल एयर डिफेंस सिस्टम (MANPAD) है
जो कम दूरी पर कम ऊँचाई वाले हवाई खतरों को निष्क्रिय करने के लिये तैयार किया गया है। इसे अन्य DRDO प्रयोगशालाओं एवं भारतीय उद्योग
साझेदारों के सहयोग से अनुसंधान केंद्र इमारत, हैदराबाद द्वारा स्वदेशी रूप से डिज़ाइन एवं विकसित किया गया है।मिसाइल में कई नई प्रौद्योगिकियाँ शामिल
हैं।

और पढ़ें… रक्षा अनुसंधान एवं विकास संगठन,  VSHORADS एवं MANPAD

